
taibalribalriva

kunaku madadalamenganaku lu ataibalribalriva taisadrasadraa,
wadulrumadu wapece pakela ku tapakamiyanemadu, kadruwamadu ka ai
ngidrakale ki eneme ki tuki ki mialrealre si muhumuhu, taumaca,
kadruwamadu ka ai kahacange tukualre, kahacange ki amugakua. lu
ataibalribalriva taisadrasadraa wadulrumadu tuma ku nautuma iyamadu,
kadruwa ka ngyalrau lu ikaiya gaku, twakaenene ikai ki alruunu silrigu ki
hungu, pwacase ku apacasa, pwacase ku sapatuthingala ku nikibulruanenga-
- ka thathatha ka matikiyangeange ki aulru ka laaunga.

madalamaku lu ataibalribalriva taisadrasadraa, sana tulrepengemadu ku
kicunumadu ki gaku, wailuku naiya avaevaehe ku ama si ina, yakai lu iluku
naiya siavava ki iga, yakai lu iluku naiya mwaki tahungua cele ku hungu,
Iwangai ku hungu, yakai lu uwamadu ki timu lwangui. ai ku
matikihahagainga ka aunga, amani lu makanaelrenai ka wacekecekele
mulregelrege, mwaki cekelenai Labuwa cele ki kaingu, laikai Iregelrege
isulai, eene ku kaelrea adaili ku tikiya, ai ku taiya ki ina amiya ikai,

pakihamau ku igayga sa alrulainai, sia maesainga tuhamuhu kai kaelrelrea.

ku sangwa Iregelrege ka kaelrea ngwapapalramadu ki lalregelrege si
drakehale, la mahamahamau madu ki mwalregelrege kivaevae ka twalai
drata ka labadhabadha, ngilralraingi ngisasingkai ku kidremedrememadu
ungting ki didyusa, ikai ki kurukyuku mwasaka mapusale si supate ka
kaelrea. taku syavava ku thahiha ki lanibekaca, taku cecele ki singi drata ka
badhabadha lu capange isasadra kisasingi, mahahecenge ku langailini
pasingkai ki syubai ki sakacekeleta ka swa Vudavudai ka lakanea, lukai
akame ka buhasi, nyakama ka butulu, lukai acinabua, cinabucabu, lukai
asaungula ka bae, tingpera ka becenge-- makaelaelaela.

lu kelaa ki cekele, mabula kathahihi ku saseveha, eene miyalri ikai ku
vai, ai, mangangehece si pakamaesai madu. lukelanga ki maungu, ku
tahiyau salraelre subelebelenge, alrivilrivi elathe ledra, myaki adethe
maduwa si a1 makadulrumadu pwalra aha alrima, lu apeca kadruwamadu ka
paiipi ku singpuki, lukelanga ki mwalringedele ki maungu sya caubumadu,
lu kelamadu ikai, kadruwamadu ka mwabehe ki drangedrange sikathaa,
amani ku tapaisahasahaha pakasalruka ki kidremedreme. anatuma

lamakakalrale ku taibalribalriva taisadrasadraa amiyaku sidrama.

